
MINUTI

Il-Minuti tal-Laqgħa Nru 55, li saret fit-12 ta’ Frar 2020, ġew konfermati. 

EŻAMI TAL-KONTIJIET FINANZJARJI TAL-AWTORITÀ MALTIJA GĦAT-TURIŻMU GĦAS-SENA 2018  (Kont.)

IĊ-CHAIRPERSON (Onor. Beppe Fenech Adami): Il-ġimgħa l-oħra kien beda jixhed quddiem dan il-Kumitat is-Sur Bryan Azzopardi li tlabnieh jerġa’ jiġi biex ikompli jixhed illum u allura nitolbu sabiex, jekk jogħġbu, jersaq  fuq il-Mejda. 

ONOR. GLENN BEDINGFIELD: Sur President, jekk tippermettili xtaqt nagħmel kumment qabel ma nibdew.  Kif tafu, ilbieraħ ingħata ruling mill-Ispeaker, liema ruling kont tlabtu jien ġimgħa ilu, u f’dan ir-ruling is-Sedja ddeċidiet – u se nikkwota – li:

“Mill-qari tal-Ordni Permanenti 120E(1)(ċ) joħroġ ċar li l-mansjoni tal-Kumitat fir-rigward tal-iskrutinju tal-awtoritajiet statutorji hija limitata għal eżami tal-kontijiet u mhux tal-estimi.”. 

Jiġifieri hawnhekk l-Ispeaker qed jagħmel differenza bejn dawk li huma kontijiet attwali u l-estimi tal-Awtoritajiet, f’dan il-każ il-Malta Tourism Authority (MTA). Inkompli nikkwota mill-istess ruling:

“Is-Sedja tinnota wkoll li skont stqarrija tal-Gvern maħruġa fit-28 ta’ Jannar 2020 il-kuntratt li dwaru qamet il-kwestjoni dwar l-ammissibilità tad-domandi jirrelata għall-kontijiet tas-sena finanzjarja 2019. Peress li l-kontijiet għas-sena finanzjarja 2019 tal-Awtorità dwar it-Turiżmu għadhom ma tqegħdux fuq il-Mejda tal-Kamra, is-Sedja ma tarax li l-Kumitat jista jikkonsidra din il-materja f’dan l-istadju, u dan fl-osservanza tal-OP 120E(1)(ċ).”. 

Aktar ‘il quddiem ir-ruling ikompli jgħid li: 

“Għaldaqstant is-Sedja qiegħda tiddeċiedi li fil-Kumitat dwar il-Kontijiet Pubbliċi, dejjem sakemm ma jkollux memorandum quddiemu mill-Awditur Ġenerali, jistgħu jsiru domandi dwar il-kontijiet tal-Awtorità li jirrigwardaw id-dħul u l-infiq għas-sena 2018. Meta jitqiegħdu l-kontijiet tal-istess Awtorità għas-sena 2019 – li allura jinkludu l-perjodu meta sar il-kuntratt inkwistjoni – il-Kumitat, dejjem skont dak li jgħid l-Ordni Permanenti 120E(1)(ċ) ikollu s-setgħa li jagħmel id-domandi li fir-rigward tagħhom intalab dan ir-ruling.”. 

IĊ-CHAIRPERSON: L-Onor. Said. 

ONOR. CHRIS SAID: Sur President, ovvjament jien ukoll qrajt ir-ruling u kont preżenti lbieraħ fil-plenarja x’ħin l-Ispeaker ta r-ruling, u nista’ ngħid li kemm f’dan ir-ruling kif ukoll fir-ruling ta’ qabel, l-Ispeaker appella għall-bonsens u qal li bi qbil bejn il-Membri ta’ dan il-Kumitat jistgħu jsiru anke mistoqsijiet li dan il-Kumitat ikun qed jaqbel li jsiru.  Allura għandi nifhem, anke minn dak li qalu l-Membri tal-Gvern fl-aħħar laqgħat, li m’għandux ikun hemm problemi biex nistaqsu fuq kuntratt li, fl-aħħar mill-aħħar, ma ġiex innegat li sar għax l-Ispeaker qed jagħmel riferenza għall-istqarrija li ħareġ il-Gvern stess. Jiġifieri l-Gvern stess qed jammetti li dan il-kuntratt sar u allura xtaqt inkun naf jekk in-naħa tal-Gvern għandhomx oġġezzjoni li jsiru mistoqsijiet dwar dan il-kuntratt, għax jekk għandhom tali oġġezzjoni, tajjeb li nkunu nafu. 

ONOR. GLENN BEDINGFIELD: Kif diġà għedt, aħna tlabna żewġ rulings, wieħed ħmistax-il ġurnata ilu u l-ieħor nhar il-Erbgħa li għadda, u aħna lesti nottemporaw ruħna ma’ dak li qed jgħidu r-rulings, jiġifieri li f’dan l-istadju aħna lesti niddiskutu dak li huwa fil-mansjoni ta’ dan il-Kumitat, u ċioè l-kontijiet tal-Awtorità dwar it-Turiżmu għas-sena 2018. Meta mbagħad jitqiegħdu l-kontijiet għas-sena 2019, kif jgħid ukoll ir-ruling li ta lbieraħ l-Ispeaker, inkunu nistgħu niddiskutuhom ukoll. 

ONOR. CHRIS SAID: Jiġifieri qed nifhem li qegħdin toġġezzjonaw li dan il-kuntratt jiġi diskuss f’dan l-istadju. 

ONOR. CLAYTON BARTOLO (Segretarju Parlamentari fil-Ministeru għall-Finanzi u s-Servizzi Finanzjarji): Aħna qegħdin naraw li nżommu mar-ruling tal-Ispeaker. 

IĊ-CHAIRPERSON: L-Ispeaker, kemm fir-ruling li ta lbieraħ, kif ukoll f’dak li ta l-ġimgħa l-oħra,  appella b’mod ċar għall-bonsens u ta l-libertà lil dan il-Kumitat, biex bi qbil, jiddiskuti dak li jkun ġie maqbul. Allura l-mistoqsija tal-Onor. Said hija jekk hemmx qbil li, minkejja li skont ir-ruling tal-Ispeaker dan ma jaqax taħt Ordni Permanenti 120E, aħna niftiehmu li niddiskutu l-kuntratt ta’ Konrad Mizzi. Jiġifieri l-Onor. Said qed jistaqsi lin-naħa tal-Gvern jekk humiex qed jibqgħu joġġezzjonaw li jiġi eżaminat dan il-kuntratt. 

ONOR. CLAYTON BARTOLO: Sur President, jien ma jien qed noġġezzjona għal xejn, imma qed ngħid… 

ONOR. CHRIS SAID: Mela jekk m’intix qed toġġezzjona naqbdu u nibdew… (Interruzzjonijiet) 

ONOR. CLAYTON BARTOLO: Jien qed ngħid li għandna nżommu ma’ Standing Order 120E u mar-ruling fejn jingħad b’mod ċar li dan il-Kumitat m’għandux mansjoni biex jiddiskuti dak il-kuntratt. 

IĊ-CHAIRPERSON: Ir-ruling tal-Ispeaker jgħid li mingħajr qbil ma nistgħux niddiskutuh, imma bi qbil nistgħu. 

ONOR. GLENN BEDINGFIELD: Bi qbil kollox jista’ jsir! 

IĊ-CHAIRPERSON: Appuntu! 

ONOR. GLENN BEDINGFIELD:  Imma aħna tlabna ruling biex inkunu nistgħu nirregolaw ruħna. 

IĊ-CHAIRPERSON:  Jiġifieri għalkemm bi qbil jista’ jiġi diskuss dan il-kuntratt, in-naħa tal-Gvern qed toġġezzjona… 

ONOR. CLAYTON BARTOLO: Sur President, m’aħniex se mmorru kontra r-ruling. 

ONOR. CHRIS SAID: Huwa ċar li qegħdin toġġezzjonaw u ma tridux li ssir diskussjoni fuq dan il-kuntratt. 

ONOR. CLAYTON BARTOLO: Onor. Said, tippruvax iddawwar l-affarijiet. 

ONOR. CHRIS SAID: M’iniex qed indawwar l-affarijiet. 

ONOR. CLAYTON BARTOLO: Hekk qed tipprova tagħmel; qed tipprova toħloq soundbite biex hemm barra forsi joħorġu jgħidu xi ħaġa! 

ONOR. CHRIS SAID: Jekk m’għandekx oġġezzjoni ejja niddiskutuh, jekk għandek oġġezzjoni nimxu mar-ruling! 

ONOR. CLAYTON BARTOLO: Aħna rridu nżommu mar-ruling tal-Ispeaker u mal-iStanding Orders. 

IĊ-CHAIRPERSON: Il-punt sar; m’hemmx qbil min-naħa tal-Gvern li jiġi diskuss dak il-kuntratt. 

ONOR. KAROL AQUILINA:  Sur President, naħseb li l-kunsens min-naħa tal-Gvern biex ikun diskuss dan il-kuntratt diġà ngħata għax l-Onor. Glenn Bedingfield, fis-seduta li għaddiet tal-Kumitat qal, u nikkwota mit-transcript li ġie mgħoddi lilna: 

“Aħna ġejna hawnhekk in bona fede sabiex niddiskutu r-rapporti finanzjarji u l-estimi tal-Malta Tourism Authority għas-snin 2018 u 2019 dejjem fir-rispett tar-ruling li ta l-Ispeaker il-ġimgħa l-oħra”. 

Jiġifieri qed jagħmilha ċara li n-naħa tal-Gvern ġiet għal-laqgħa tal-Kumitat biex tiddiskuti dak li ġara l-2018 u fl-2019, kemm fir-rigward tal-estimi kif ukoll fir-rigward tal-kontijiet. Issa jekk in-naħa tal-Gvern trid tibdel il-pożizzjoni tagħha, allura tgħidilna. 

ONOR. GLENN BEDINGFIELD: L-ewwel nett kien hemm ruling ieħor wara dak... 

ONOR. KAROL AQUILINA: L-intenzjoni kienet li n-naħa tal-Gvern ġew hawnhekk in bona fede biex jiddiskutu kemm il-kontijiet kif ukoll l-estimi għas-snin 2018 u 2019. 

ONOR. GLENN BEDINGFIELD: Però sussegwentement kien hemm ruling ieħor tal-Ispeaker, li għadni kemm ikkwotajt minnu, li jgħid li billi l-kontijiet tal-Awtorità għas-sena 2019 għadhom ma ġewx ippreżentati lill-Parlament imma hemm biss estimi, allura skont sub-paragrafu (ċ) ta’ Ordni Permanenti 120E (1) il-mansjoni ta’ dan il-Kumitat hija li jiddiskuti l-kontijiet u mhux l-estimi. U aħna nżommu ma’ dak li qal l-Ispeaker.

ONOR. KAROL AQUILINA: Imma, Onor. Bedingfield, inti aċċettajt; qrajtlek x’għedt inti. 

ONOR. GLENN BEDINGFIELD: Iva, imma wara kien hemm ruling ieħor… 

ONOR. KAROL AQUILINA: Li tlabtu inti. 

ONOR. GLENN BEDINGFIELD: ...li tlabtu jien, fejn l-Ispeaker speċifika x’inhi l-mansjoni ta’ dan il-Kumitat, u aħna lesti nobdu dak ir-ruling. 

ONOR. KAROL AQUILINA: Jiġifieri qegħdin tiddikjaraw li għandkom oġġezzjoni li tiddiskutu dak il-kuntratt. 

IĊ-CHAIRPERSON:  Qegħdin tipproteġu lill-Onor. Konrad Mizzi!

ONOR. GLENN BEDINGFIELD: Aħna fl-ebda ħin m’oġġezzjonajna li l-kuntratt għandu jiġi diskuss, però qegħdin ngħidu… 

ONOR. CHRIS SAID: Mela ejjew niddiskutuh jekk m’oġġezzjonajtux! 

ONOR. GLENN BEDINGFIELD: Niddiskutuh meta suppost niddiskutuh ħalli ma noħolqux preċedenti. 

IĊ-CHAIRPERSON: Huwa fatt li l-Ispeaker qalilna li bi ftehim nistgħu niddiskutu prattikament kollox. Issa jien qed nifhem li m’hawnx ftehim biex jiġi diskuss dan il-kuntratt. 

ONOR. GLENN BEDINGFIELD:  Għax l-Ispeaker qalilna li l-mansjoni tal-Kumitat...

IĊ-CHAIRPERSON:  L-Ispeaker qal li jekk napplikaw dak l-iStanding Order… 

ONOR. GLENN BEDINGFIELD: Sur President, fir-ruling li ta l-Ispeaker ilbieraħ qal, u nikkwota: 

“Filwaqt li s-Sedja tappella għall-bonsens tal-Membri sabiex fil-Kumitati tal-Kamra dejjem ikun hemm ambjent oġġettiv biex ix-xogħol isir dejjem fl-interess pubbliku, u filwaqt li tagħraf l-importanza tar-rwol li jaqdi l-Kumitat dwar il-Kontijiet Pubbliċi f’dak li huwa skrutinju tal-kontijiet pubbliċi...”,

dejjem qed jgħid “kontijiet pubbliċi” u mkien mhu qed jagħmel riferenza għall-estimi, 

“...tagħraf ukoll l-importanza li dan il-Kumitat dejjem jaġixxi skont is-setgħat li jtuh l-Ordnijiet Permanenti tal-Kamra.”,

jiġifieri qed jagħmilha ċara li dan il-Kumitat għandu jimxi mal-Ordnijiet Permanenti tal-Kamra. 

“Dan kif is-Sedja stqarret diversi drabi fid-deċiżjonijiet li ġiet mitluba tagħti u ċjoè li hija marbuta u kostretta li taġixxi dejjem fil-parametri tal-Ordnijiet Permanenti u r-regoli oħra applikabbli għall-proċedura parlamentari.”.

Dak huwa dak li qalet is-Sedja u aħna ma’ dak irridu nimxu. 

ONOR. CHRIS SAID: Jargumentaw kemm jargumentaw il-Membri tan-naħa tal-Gvern huwa ovvju li għalihom mhux fl-interess pubbliku – u nuża l-espressjoni li uża l-Ispeaker fir-ruling tiegħu – li l-kuntratt ta’ €80,000 fis-sena lill-Ministru għaxart ijiem wara li spiċċa minn ministru... 

ONOR. CLAYTON BARTOLO: Qed iddawwar id-diskors! 

ONOR. CHRIS SAID: Le, m’miniex qed indawwar id-diskors.

ONOR. CLAYTON BARTOLO: Mela x’qed tagħmel, Onor. Said!?  Issa drajnihom dawn l-affarijiet!

ONOR. CHRIS SAID: Tgħidu x’tgħidu m’aħniex qed indawru d-diskors. Intom qegħdin toġġezzjonaw u qegħdin tagħmlu gabrijola waħda wara l-oħra biex ma tħallux li dan il-kuntratt jiġi diskuss. Ma jimpurtax! Issa jiddeċiedu n-nies min qed jagħmel il-gabrijoli kollha biex ma jħallix li dan il-kuntratt jiġi diskuss! 

ONOR. STEFAN ZRINZO AZZOPARDI (Segretarju Parlamentari fil-Ministeru għall-Affarijiet Barranin):  In-nies qegħdin jiddeċiedu, Onor. Said.  Aħna narawhom is-surveys. 

IĊ-CHAIRPERSON: Id-diskussjoni fuq dan il-punt hija magħluqa. Hemm oġġezzjoni min-naħa tal-Gvern u allura ħa nkomplu bix-xhieda… 

ONOR. CLAYTON BARTOLO: Sur President, nitlob korrezzjoni.  In-naħa tal-Gvern qed tottempora ruħha mal-maġġoranza assoluta tar-ruling tal-Ispeaker, jekk mhux mar-ruling kollu. In-naħa tal-Oppożizzjoni qed tipprova taqbad sentenza minn dak ir-ruling u teħodha out of context biex tipprova tiddiskuti... Nitolbok tikkoreġi l-istatememnt li n-naħa tal-Gvern qed iżżomm… 

ONOR. CHRIS SAID: Onor. Bartolo, tgħid x’tgħid, il-fatt hu li m’intomx qed tħallu li ssir diskussjoni fuq il-kuntratt ta’ Konrad Mizzi. 

ONOR. CLAYTON BARTOLO: In-naħa tal-Gvern qed iżżomm mar-ruling tal-Ispeaker. Issa jekk ir-ruling tal-Ispeaker m’għoġbokx, agħmel oġġezzjoni għalih!

ONOR. CHRIS SAID: Tgħid x’tgħid, tipprova kemm tipprova, dik hija l-verità, dawk huma l-fatti;  il-Gvern qed joġġezzjona li jiġi diskuss kuntratt bħal dan. Komplu oġġezzjonaw!

ONOR. CLAYTON BARTOLO: Aħna qegħdin inżommu mar-ruling tal-Ispeaker. 
[bookmark: _GoBack]
IĊ-CHAIRPERSON: Id-diskusjsoni hija magħluqa. Issa jista’ jkompli bix-xhieda tiegħu s-Sur Bryan Azzopardi. 
ONOR. KAROL AZZOPARDI: Sur President, qabel ma nkomplu bix-xhieda, xtaqt infakkar li kellna ftehim li kwalunkwe dokumenti li s-Sur Azzopardi obbliga ruħu li jippreżenta, jippreżentahomlna qabel. Jien ma rċevejt xejn u naħseb lanqas il-bqija tal-Membri tal-Kumitat ma rċevew xi dokumenti. 

IĊ-CHAIRPERSON: Sur Azzopardi, l-idea li nitolbu għad-dokumenti tkun biex meta nerġgħu nġibuk hawnhekk inkunu ppreparati u nkunu rajna d-dokumenti li nkunu tlabnik. Jien qed nifhem li inti ma bgħatt l-ebda dokument li ntalab minnek il-ġimgħa l-oħra. 

IS-SUR BRYAN AZZOPARDI: Fil-fatt ġibthom miegħi. 

IĊ-CHAIRPERSON: Jista’ jkun li ma konniex ċari, però darb’oħra, jekk ikun il-każ, trid tassigura li d-dokumenti jkunu għandna minn qabel biex inkunu f’pożizzjoni li nistgħu niskrutinizzawhom. 

ONOR. KAROL AQUILINA: Mr Chairman, jista’ jippreżentahom issa ħalli nilħqu narawhom sakemm nagħmlu mistoqsijiet oħrajn? 

ONOR. GLENN BEDINGFIELD: Liema dokumenti? 

ONOR. KAROL AQUILINA: Fix-xhieda tas-Sur Azzopardi kien hemm diversi riferenzi għal dokumenti, li mbagħad obbliga ruħu li jippreżentahom. Jien għandi nifhem li s-Segretarja tal-Kumitat infurmatek bihom ukoll. Hux hekk?

IS-SUR BRYAN AZZOPARDI:  Iva.

ONOR. KAROL AZZOPARDI:  Tista’, jekk jogħġbok, tgħaddihom lis-Segretarja tal-Kumitat ħalli jkunu jistgħu jsiru l-kopji? 

IS-SUR BRYAN AZZOPARDI: Fil-fatt jien ġejt mitlub nagħti lista tar-rotot, li qiegħed nippreżentaha u qsamthom bejn xitwa u sajf. Fil-każ tat-tieni rikjesta, u ċioè lista ta’ liema airlines ħadu subvention, kemm ħadu... 

ONOR. GLENN BEDINGFIELD: Sa fejn naf jien l-ebda airline ma tieħu subvention. 

IS-SUR BRYAN AZZOPARDI: Hekk hu, imma d-domanda hekk qiegħda. 

ONOR. CLAYTON BARTOLO: Sur Azzopardi, jiġifieri inti qiegħed tikkonferma dak li qed jgħid l-Onor. Bedingfield, u ċioè li m’hemm ebda airline li tieħu subvention. 

IS-SUR BRYAN AZZOPARDI: Hekk hu.  Marketing agreements hemm, imma mhux subventions. 

IĊ-CHAIRPRERSON: Ħalli nifhmu xi ppreżenta s-Sur Azzopardi bħala dokumentazzjoni ħalli ngħaddu għall-mistoqsijiet li għandna nagħmlu. 

L-Onor. Said. 

ONOR. CHRIS SAID: L-Annual Report and Financial Statements tal-2018 juru li l-audit fee baqgħet l-istess mill-2017 għall-2018, però l-consultancy fees minn €152,000 telgħu għal €159,000. Tista’ tgħidilna min ħa dawn il-consultancy fees fl-2018? 

IS-SUR BRYAN AZZOPARDI: M’għandix il-lista tagħhom hawnhekk. 

ONOR. CHRIS SAID: Imma inti l-financial controller u taf li se nistaqsuk fuq dawn l-accounts! 

ONOR. GLENN BEDINGFIELD: Sur Azzopardi, x’inhu eżattament ir-rwol tiegħek? 

IS-SUR BRYAN AZZOPARDI: It-titlu uffiċjali tiegħi huwa ta’ Financial Controller. 

ONOR. GLENN BEDINGFIELD: Jiġifieri għal dawk li huma finanzi m’għandek lil ħadd fuqek? 

IS-SUR BRYAN AZZOPARDI: Fuq finanzi dirett le, però mbagħad hemm iċ-Chief Executive Officer (CEO), hemm iċ-Chairman u hemm il-Bord tad-Diretturi. 

ONOR. KAROL AQUILINA: Jiġifieri jekk l-Awtorità tqabbad konsulent, il-pagament joħroġ minn taħt idejk? 

IS-SUR BRYAN AZZOPARDI: Iva. 

ONOR. KAROL AQUILINA: U allura suppost taf min huma l-konsulenti kollha tal-Awtorità. 

IS-SUR BRYAN AZZOPARDI: Iva, però m’għandix il-lista hawnhekk miegħi. 

ONOR. KAROL AQUILINA: Naqblu li taf min huma l-konsulenti tal-Awtorità? 

IS-SUR BRYAN AZZOPARDI: Iva. 

ONOR. KAROL AQUILINA: Taf tgħidilna kemm kien hemm konsulenti fl-2018? 

IS-SUR BRYAN AZZOPARDI: Ma nafx ngħid bl-eżatt. 

ONOR. KAROL AQUILINA: Imma kien hemm ħamsa? Kien hemm 10? Kien hemm 15? Kien hemm 20? 

ONOR. GLENN BEDINGFIELD: Jekk m’għandux din l-informazzjoni hawnhekk jista’ jivverifika.

ONOR. STEFAN ZRINZO AZZOPARDI: Din l-informazzjoni dwar in-numru ta’ konsulenti ntalbet minn qabel? (Interruzzjonijiet) Ejjew nirrispettaw ftit lix-xhud! 

IĊ-CHAIRPERSON: Sur Azzopardi, jien nifhem li ma jkollokx l-informazzjoni kollha hawnhekk, imma trid tiġi ftit ippreparat għax aħna niġu ppreparati biex nagħmlu l-mistoqsijiet.  Taf li qegħdin niskrutinizzaw l-infiq tal-Awtorità għas-snin 2018 u 2019 u nippretendi  li ċertu spadework isir minn qabel. Qed ngħid dan għal kull xhud li jista’ jkollna.

ONOR. STEFAN ZRINZO AZZOPARDI: Imma bir-rispett kollu, qegħdin nitkellmu fuq Awtorità li għandha sizeable budget u għandha attività kbira, u allura naħseb illi nippretendu li s-Sinjur ikollu d-data kollha tal-Awtorità… 

IĊ-CHAIRPERSON: Onor. Zrinzo Azzopardi, il-ġimgħa l-oħra ffukajna fuq a bigger chunk of the expenses u llum qegħdin niffukaw fuq affarijiet oħra. 

ONOR. STEFAN ZRINZO AZZOPARDI: Il-ġimgħa l-oħra konna qegħdin nitkellmu fuq ċerti affarijiet u issa f’daqqa waħda... 

IĊ-CHAIRPERSON: Hekk hu.  U taf għalfejn qegħdin nitkellmu fuq ċerti affarijiet oħra! 

Sur Azzopardi, taf tgħidilna in-natura ta’ dawn il-consultancy fees? 

IS-SUR BRYAN AZZOPARDI: Primarjament huma fis-settur regolatorju. Naf li kien hemm legal advisor li l-fees tiegħu jaqgħu taħt consultancy fees għax dak iż-żmien ma kellniex legal advisor internament... 

ONOR. CHRIS SAID: Li hu? 

IS-SUR BRYAN AZZOPARDI: Dr Frank Testa. 

IĊ-CHAIRPERSON: Li huwa outsourced? 

IS-SUR BRYAN AZZOPARDI: Iva.  Ilu magħna għal numru twal ta’ snin. 

ONOR. STEFAN ZRINZO AZZOPARDI: Tista’ tgħidilna kemm ilu? 

IS-SUR BRYAN AZZOPARDI: Roughly mill-2012, jekk mhux qabel. 

ONOR. STEFAN ZRINZO AZZOPARDI: Tista’ tgħidilna mil-liema law firm jiġi dan l-avukat? 

IS-SUR BRYAN AZZOPARDI: Kien ma’ Simon Tortell u llum qiegħed ma’ Mamo Associates għax infirdu. 

ONOR. KAROL AQUILINA: Dan huwa l-istess Dr Frank Testa li huwa maħtur mill-Gvern bħala Chairman tal-Kummissjoni dwar l-Impjiegi? 

IS-SUR BRYAN AZZOPARDI: Ma nafx nirrispondik. 

IĊ-CHAIRPERSON: Għandek idea x’inhi l-ispiża għal dan il-legal advisor? €80,000 fis-sena? €2,000 fis-sena? 

IS-SUR BRYAN AZZOPARDI: Rughly madwar €40,000 fis-sena għax hemm retainer fee imbagħad hemm fees oħrajn, jiddependi… 

IĊ-CHAIRPERSON: Mela dak mill-aspett legali.  U l-oħrajn? 

IS-SUR BRYAN AZZOPARDI: Hemm konsulenti oħrajn fuq ir-regolatorju, jiġifieri licencing, u kien hemm konsulenti fuq il-liġi l-ġdida regolatorja.  Dawk huma primarjament. 

IĊ-CHAIRPERSON: F’liema qasam ikunu professjonisti? 

IS-SUR BRYAN AZZOPARDI: Primarjament fis-settur tat-turiżmu. 

ONOR. CHRIS SAID: Tista’ tippreżentalna lista li turi min kienu l-konsulenti fl-2018, l-ammont li tħallas kull konsulent u f’liema qasam ġew imqabbdin? Ħalli nerġa’ nirrepeti.  Nixtieq li tagħtina lista li turi min kienu l-konsulenti, f’liema qasam ġew imqabbdin, l-ammont li ħadu fl-2018, jekk ġewx inkarigati b’għażla diretta jew wara sejħa, u d-data minn meta bdew. Ngħid sew li fl-2018 intnefqu bejn wieħed u ieħor €160,000 konsulenzi, li jiġi d-doppju ta’ €80,000?

IS-SUR BRYAN AZZOPARDI:  Iva.

ONOR. CHRIS SAID: Jekk inħarsu lejn il-bank charges naraw li filwaqt li fl-2017 dawn kienu €17,000, fl-2018 telgħu għal €43,700, li hija qabża enormi.  X’inhi r-raġuni? 

IS-SUR BRYAN AZZOPARDI: Għax fl-2018 daħal il-kunċett tal-high balance fee min-naħa tal-banek, fejn…

ONOR. STEFAN ZRINZO AZZOPARDI: Qed tirriferi għan-negative interest rate. 

IS-SUR BRYAN AZZOPARDI: Hekk hu, in-negative interest rate. Illum ir-rati minflok huma pożittivi huma negattivi. Kulħadd jaf x’inhuma l-bank charges illum u kif qegħdin jiżdiedu. 

ONOR. CHRIS SAID: Jiġifieri għax l-Awtorità kellha l-flus fl-account il-banek iċċarġjawha €30,000 iżjed mis-sena ta’ qabel. 

IS-SUR BRYAN AZZOPARDI: Iva. L-ammont ta’ subventions żdied u allura l-flus il-bank żdiedu, però kif qed ngħidilkom, fl-2018 ġiet introdotta l-high balance fee li fl-2017 ma kenitx hemm. 

ONOR. CHRIS SAID: Hemm ukoll qabża kbira fejn jidħlu l-motor vehicle expenses minn €139,000 fl-2017, għal €170,000 fl-2018. X’inhi r-raġuni? 

IS-SUR BRYAN AZZOPARDI: Primarjament kienu ż-żewġ dipartimenti tal-prodott u tal-infurzar.  Kien hemm żieda fin-numru ta’ nies li qed jagħmlu fl-infurzar, għal raġunijiet ovvji, u biex tagħmel l-infurzar fis-settur turistiku trid il-karozzi biex toħroġ barra. L-istess il-prodott, kellna d-dipartiment tal-prodott qed idur il-lokalitajiet, speċjalment il-bajjiet fis-sajf, u allura ridna nipprovdulhom il-karozzi biex jagħmlu xogħolhom. 

IĊ-CHAIRPERSON: Ħa nerġa’ mmur pass lura.  Can you walk us through the procedure of the engagement of consultants? 

IS-SUR BRYAN AZZOPARDI: Jien ma nkunx involut fil-proċess. 

IĊ-CHAIRPERSON: Taf jekk hijiex materja tal-bord, jew inkella hijiex materja taċ-Chairman jew tas-CEO? 

IS-SUR BRYAN AZZOPARDI: Le, ma nkunx naf. 

IĊ-CHAIRPERSON: Jiġifieri inti kemm tiġi ppreżentat… 

IS-SUR BRYAN AZZOPARDI: L-istess proċedura li semmejt il-ġimgħa li għaddiet. 

IĊ-CHAIRPERSON: Inti tattendi l-Bord tal-MTA jew le? 

ISSUR BRYAN AZZOPARDI: Meta niġi mgħajjat. 

IĊ-CHAIRPERSON: Kont xi darba nvolut f’xi engagement ta’ consultant? 

IS-SUR BRYAN AZZOPARDI: Le. 

IĊ-CHAIRPERSON: Ħa nistaqsik fuq hospitality. Hospitality includes what? 
IS-SUR BRYAN AZZOPARDI: Għandna żewġ tipi ta’ hospitality; għandna l-hospitality min-naħa ta’ marketing fejn, pereżempju, inġibu bloggers minn barra minn Malta biex jagħmlu l-marketing tagħhom fuq Malta...  Jekk qegħdin tirriferu għall-ammonti ta’ €6,000 fl-2017 u €11,000 fl-2018, that’s normal hospitality. 

IĊ-CHAIRPERSON: Bħal, pereżempju, receptions? 

IS-SUR BRYAN AZZOPARDI: Iva. 

ONOR. GLENN BEDINGFIELD: U jinkludu wkoll, pereżempju, ħlas ta’ lukandi meta jkollkom xi mistednin? 

IS-SUR BRYAN CAMILLERI: Le, mhux f’dan il-każ. Fil-każ ta’ marketing, iva. 

IĊ-CHAIRPERSON: Jekk l-Awtorità torganizza reception dak jaqa’ taħt il-heading ta’ “hospitality”? 

IS-SUR BRYAN AZZOPARDI: Qed nipprova niftkar jekk qattx kien hemm party. 

IĊ-CHAIRPERSON: Pereżempju, fuq il-bejt tal-Istitut Kattoliku. Ma tafx? Qisek ma kontx mistieden!  Kienu kollha tar-raba’ distrett. 

ONOR. GLENN BEDINGFIELD: U kien hemm Paul Borg Olivier ukoll, jiġifieri kien hemm tal-ewwel distrett ukoll! 

IĊ-CHAIRPERSON: Ma tiftakarx? 

IS-SUR BRYAN AZZOPARDI: Niftakar, imma ma kienx hemm kontijiet min-naħa tagħna. 

IĊ-CHAIRPERSON: Jiġifieri taf b’dan l-event li qed insemmi? 

IS-SUR BRYAN AZZOPARDI: Tal-Isle of MTV. 

IĊ-CHAIRPERSON: Hekk hu. Party bħal dak taħt liema heading ikun jaqa’? 

IS-SUR BRYAN AZZOPARDI: L-Isle of MTV jaqa’ taħt l-events, fil-fatt hemm section għalih speċifikament. 

IĊ-CHAIRPERSON: Imma jien staqsejtek speċifikament fuq reception f’post partikolari. 

IS-SUR BRYAN AZZOPARDI: Għal dak l-event partikolari ma rċevejtx kontijiet. 

ONOR. GLENN BEDINGFIELD: Jiġifieri jista’ jkun ma jkunx organizzat mill-MTA? 

IĊ-CHAIRPERSON: Staqsejtu jien jekk kienx organizzat mill-MTA. Kien jew ma kienx? 

IS-SUR BRYAN AZZOPARDI: L-event tal-Isle of MTV, iva. 

IĊ-CHAIRPERSON: Jiġifieri mhux l-event fuq il-bejt. 

IS-SUR BRYAN AZZOPARDI: Le, l-event ta’ fuq il-Fosos. 

ONOR. KAROL AQUILINA: Inti kont mistieden għalih? 

IS-SUR BRYAN AZZOPARDI: Lanqas attendejt għall-Isle of MTV għax kont imsiefer. 

ONOR. KAROL AQUILINA: Però taf li bħala fatt kien hemm nies mistednin mill-Awtorità jew mill-Ministeru għal din l-okkażjoni. 

ONOR. CLAYTON BARTOLO: Sur President, naħseb li dawn it-tip ta’ mistoqsijiet aktar denju li jweġibhom is-CEO milli l-financial controller. (Interruzzjonijiet)

ONOR. KAROL AQUILINA: Se tweġibhom inti, Onor. Bartolo? 

ONR. CLAYTON BARTOLO: Sur Azzopardi, ħalli nagħmillek mistoqsija fuq il-financial statements għax aħna dawk suppost qed niddiskutu. 

IĊ-CHAIRPERSON: Aħna qed nistaqsu fuq hospitality! 

ONOR. CLAYTON BARTOLO: Dawn l-accounts huma audited jew le? 

IS-SUR BRYAN AZZOPARDI: Ovvjament. 

ONOR. CLAYTON BARTOLO: Tista’ tgħidilna xi jsir fil-proċess tal-audit? Għax madwar din il-mejda għandna ħafna avukati imma m’hawnx accountants.

ONOR. CHRIS SAID:  Speċjali!

ONOR. CLAYTON BARTOLO: Onor. Said, għax qed tistaqsuh ħafna mistoqsijiet qishom dawn l-accounts ma ġewx vetted. 

ONOR. CHRIS SAID: X’għandu x’jaqsam!? 

ONOR. CLAYTON BARTOLO: Mela! Dawn huma accounts awditajti, hawn opinjoni ta’ awditur indipendenti fuqhom... 

ONOR. CHRIS SAID: Bir-rispett kollu, Onor. Bartolo.  Il-kontijiet li jiġu hawnhekk kollha jkunu audited u l-Awditur Ġenerali meta jidħol jinvestiga audited accounts ukoll isib in-nuqqasijiet! 

ONOR. CLAYTON BARTOLO: Mhux bilfors. 

ONOR. CHRIS SAID: Mela għax dawn ikunu audited accounts nistgħu nagħlqu hawnhekk u nitilqu.  Hux hekk? 

ONOR. CLAYTON BARTOLO: M’għedtlekx hekk. Inti qisek qed tistaqsih jekk sarux dawn l-affarijiet meta fil-verità għandna opinjoni ta’ awditur indipendenti li tgħid li dawn l-ispejjeż saru u ġew vetted. 

ONOR. CHRIS SAID: X’għandu x’jaqsam!? M’għandux x’jaqsam. 

ONOR. CLAYTON BARTOLO: Meta jsir audit jintalbu samples? 

IS-SUR BRYAN AZZOPARDI: Iva. 

ONOR. CLAYTON BARTOLO: U jkollhom xi materiality aspects li jridu jilħqu? 

IS-SUR BRYAN AZZOPARDI: Iva, fil-fatt jagħmlu tliet ġimgħat on site, jagħmlu l-ground work u jirriċerkaw. Dawn bażikament jaqbdu l-management accounts li nkunu ppreżentajna aħna at year end u jivverifikawhom billi jagħmlu sampling kontra l-kuntratti, eċċ. 

ONOR. CLAYTON BARTOLO: Jiġifieri jiġu mitluba l-kuntratti li jkunu saru u jaraw jekk, pereżempju, dawn ikunux ingħataw b’tender jew b’direct order. 

IS-SUR BRYAN AZZOPARDI: Eżattament. Fil-fatt fuq l-2018 kien sar ukoll audit min-National Audit Office (NAO) speċifikament fuq l-expenditure, sar rapport li ġie ppubblikat. 

ONOR. GLENN BEDINGFIELD: U x’kien ir-riżultat ta’ dan? 

IS-SUR BRYAN AZZOPARDI: Kien hemm xi recommendations to improve, però ma kien hemm xejn ta’ kundanna, jiġifieri ma kienx hemm wrong findings. 

ONOR. CLAYTON BARTOLO:  Fejn jirrigwarda consultancy fees kien hemm żieda ta’ madwar 4% mill-2017 għall-2018. Fl-opinjoni tiegħek u meta tqis anke ż-żieda li kien hemm fid-dħul tal-Awtorità, taħseb li huwa aċċettabbli li jkollok żieda ta’ 4% f’suq li ovvjament dejjem għandek bżonn...? 

IS-SUR BRYAN AZZOPARDI: 4%, jew €7,000 fuq budget ta’ €90 miljun naħseb li huwa reasonable. 

ONOR. CHRIS SAID: Fl-istess kolonna hemm kera ta’ €480,000.

IS-SUR BRYAN AZZOPARDI: €497,000 as against €511,000.

ONOR. CHRIS SAID: Tista’ tgħidilna xi proprjetajiet tikri l-Awtorità u kemm tħallas għal kull proprjetà li tikri? 

IS-SUR BRYAN AZZOPARDI: Primarjament SmartCity.

ONOR. CHRIS SAID: Kemm tħallas għal SmartCity?

IS-SUR BRYAN AZZOPARDI: Roughly madwar €300,000. 

ONOR. CHRIS SAID: U l-oħrajn?

IS-SUR BRYAN AZZOPARDI: Għandna l-Enforcement Office li qiegħed l-Imsida u l-MTA Office ta’ Għawdex.
ONOR. CHRIS SAID: Jien qed nitlob li tipprovdilna lista tal-proprjetajiet li kriet l-Awtorità fl-2018 li tkun tinkludi kemm ħallset għal kull kirja, u kif intagħżlu l-postijiet, jekk hux permezz ta’ tender jew direttament.  Qed nitlob ukoll li ġġibilna kopja tal-kuntratt ta’ kull kirja.

Qed nara wkoll li fl-2018 ċ-ċifra tal-board members’ renumeration iktar milli rduppjat. Dan ifisser li rduppjaw il-membri tal-bord?

IS-SUR BRYAN AZZOPARDI: Le li ġara kien li f’Marzu 2018  kien spiċċa s-CEO, in-non-Executive Chairman ħa r-rwol ta’ CEO u sar Executive Chairman, u allura s-salarji ġew disclosed rather milli fl-administration bħala board member. 

ONOR. CHRIS SAID:  Ejjew nispjegawha tajjeb. Sa Marzu 2018 kellkom Chairman li kien qed jokkupa l-kariga ta’ Executive Chairman.  Hux hekk?

IS-SUR BRYAN AZZOPARDI: Iva. 

ONOR. CHRIS SAID: Li allura kien qed jokkupa l-kariga wkoll ta’ CEO.

IS-SUR BRYAN AZZOPARDI: Iva. 

ONOR. CHRIS SAID: Kemm kien il-pakkett fis-sena tal-persuna li kienet qed tokkupa din il-kariga sa Marzu 2018? 

IS-SUR BRYAN AZZOPARDI: M’għandix il-figuri hawnhekk.

ONOR. CHRIS SAID: Bejn wieħed u ieħor.

ONOR. GLENN BEDINGFIELD: Qed nifhem li qabel kien hemm żewġ rwoli.

ONOR. CHRIS SAID: Onor. Bedingfield, agħtini ċans, imbagħad għamillu l-mistoqsijiet kollha li trid.  Kull darba tidħlu biex tippruvaw...

ONOR. GLENN  BEDINGFIELD: Lanqas xejn. Jiġifieri qed tgħid li jien għandi intenzjonijiet ħżiena!

IS-SUR BRYAN AZZOPARDI: Iċ-ċifra ta’ €55,000 fl-2017 tirrappreżenta l-board members’ remuneration, inkluż ir-remunerazzjoni taċ-Chairman, filwaqt li s-salarju tas-CEO kien jaqa’ taħt il-€5 miljun li hemm fil-wages and salaries. Bejn Frar u Marzu 2018 ir-rwol ta’ CEO spiċċa u n-non-Executive Chairman ħa r-rwol ta’ CEO full time. 

ONOR. CHRIS SAID: Bil-maqlub. F’Marzu, 2018.... 

IS-SUR BRYAN AZZOPARDI: ...spiċċa s-CEO.

ONOR. CHRIS SAID: Min kienet il-persuna li spiċċat minn CEO?

IS-SUR BRYAN AZZOPARDI: Paul Bugeja.

ONOR. CHRIS SAID: U min assuma r-rwol ta’ CEO?

IS-SUR BRYAN AZZOPARDI: Dr. Gulia, li qabel kellu r-rwol ta’ non-Executive Chairman, u allura mbagħad sar Executive Chairman.  Il-kumpens fis-salarju qed tirrifletti fil-board members’ remuneration, f’dik il-qabża li hemm minn €55,000 għal €115,000.

ONOR. CHRIS SAID: Jiġifieri l-board members baqgħu bl-istess remunerazzjoni. 

IS-SUR BRYAN AZZOPARDI: Iva, u baqgħu l-istess numru wkoll.

ONOR. CHRIS SAID: Id-differenza kienet li peress li ċ-Chairman assuma r-rwol  ta’ CEO, ovvjament ħa pakkett ta’ CEO flimkien ma’ dak ta’ Chairman.

IS-SUR BRYAN AZZOPARDI: Biex jikkumpensa r-rwol li ħa ta’ CEO. 

ONOR. CHRIS SAID: Allura dik tispjega dak l-ammont. U ftit ilu din reġgħet ġiet rivertita.  Hux hekk? 

IS-SUR BRYAN AZZOPARDI: Iva. 

ONOR. CHRIS SAID: X’ġara meta ġiet rivertita? Iċ-Chairman reġa’ mar għall-paga li kellu ta’ Chairman biss? 

IS-SUR BRYAN AZZOPARDI:  Iva.
ONOR. CHRIS SAID: U kemm hi l-paga ta’ Chairman mingħajr executive role, jiġifieri non-executive chairman? 

IS-SUR BRYAN AZZOPARDI: Jekk m’iniex sejjer żball hija madwar €18,000. 

ONOR. CHRIS SAID: Ħalli mmur issa fuq il-listi li ppreżentajtilna fil-bidu tal-laqgħa. Qed nifhem sew li ż-żidiet ta’ rotot tas-sajf bejn l-2018 u l-2019 kienu ta’ 12-il rotta?

IS-SUR BRYAN AZZOPARDI: Iva. 

ONOR. CHRIS SAID: Għax l-aħħar darba, waqt li kont qed tixhed tajt l-impressjoni li ż-żidiet kienu ħafna, ħafna, ħafna iżjed. M’għandix it-transcript hawnhekk, imma inti tajt numru...

IS-SUR BRYAN AZZOPARDI: Id-darba l-oħra semmejt il-figura ta’ 130.

ONOR. CHRIS SAID: Imma hawnhekk qegħdin nitkellmu fuq  żieda ta’ 12-il rotta bejn l-2018  u l-2019.  Hux hekk?

IS-SUR BRYAN AZZOPARDI: Iva. 

ONOR. CHRIS SAID: Jiġifieri fis-sajf tal-2018 kien hemm 111-il rotta u fis-sajf tal-2019 kien hemm 123 rotta, jiġifieri żieda ta’ 12-il rotta.  Hux hekk? 

IS-SUR BRYAN AZZOPARDI: Fis-sajf, iva.

ONOR. CHRIS SAID: U fix-xitwa ż-żieda kienet ta’ 12-il rotta, minn 88 għal 100. Jiġifieri d-darba l-oħra meta tajtna...

IS-SUR BRYAN AZZOPARDI: Id-darba l-oħra semmejna żieda ta’ 75 rotta mill-2010 għall-2019.

ONOR. CHRIS SAID: Kif jista’ ikun li żdiedu b’130 rotta meta lanqas hemmx 130 rotta!? Inti għedtilna li mill-2010 għall-2018 kien hemm żieda ta’ 130 rotta.

IS-SUR BRYAN AZZOPARDI: Le, jien għedt li telgħu għal 130.  U telgħu għal 130 għall-fatt li inti jkollok...

IS-SUR BRYAN AZZOPARDI: Sur Azzopardi, jien kont hawnhekk f’dik il-parti fejn tkellimna fuq in-numri tar-rotot u meta għamiltlek il-mistoqsijiet kif tispjega li l-baġit tal-Awtorità sploda u reġa’ hemm qabża enormi fis-subvention tal-Gvern bejn l-2017 u l-2018... Fl-2018 kemm kienet is-subvention tal-Gvern? Kien hemm €55 miljun budgeted, jiġifieri l-Gvern kellu jgħaddi lill-Awtorità €55 miljun, imma kemm fil-fatt għadda?

IS-SUR BRYAN AZZOPARDI: €62 miljun.

ONOR. CHRIS SAID: Jiġifieri għal kull rotta li żdiedet prattikament il-Gvern kellu jżid €1 miljun. 

IS-SUR BRYAN AZZOPARDI: Diffiċli tħares lejha hekk.  Jekk inħarsu lejn paragrafu 2 li hemm f’paġna 6 tat-traskrizzjoni tal-aħħar laqgħa ta’ dan il-Kumitat naraw li jien kont għedt li fl-2019 il-konnettivita żdiedet għal 130 rotta as against il-75 li kien hemm fl-2010. 

ONOR. CHRIS SAID: Kemm kien hemm rotot fl-2017? 

IS-SUR BRYAN AZZOPARDI: Kien hemm viċin il-100 rotta. Kull sena jiżdiedu numru ta’ rotot.

ONOR. CHRIS SAID: Tista’ tgħidilna x’kienet l-actual subvention tal-Gvern, mhux il-budgeted, għas-snin 2017, 2018 u 2019?

IS-SUR BRYAN AZZOPARDI: Fl-2017 kienet €58.5 miljun, fl-2018 telgħet’ għal €62 miljun u fl-2019 reġgħet telgħet għal €87 miljun. 

ONOR. CHRIS SAID:  Jiġifieri filwaqt li bejn l-2017 u l-2018 kellna qabża ta’ €3.5 miljun fis-subvention tal-Gvern – dawn huma flus li ġejjin mit-taxxi u minn dak jiġbor il-Gvern – mill-2018 għall-2019 il-qabża kienet ta’ €25 miljun, li hija qabża enormi. Hawnhekk m’aħniex qegħdin nitkellmu dwar €25 miljun fuq €1,000 miljun, imma qegħdin nitkellmu dwar €25 miljun fuq €62 miljun, jiġifieri l-persentaġġ huwa enormi, meta ż-żieda fir-rotot kulma kienet ta’ 12. Naqblu? 

IS-SUR BRYAN AZZOPARDI: Iva, però wieħed ukoll jinnota li mill-2010 sal-2018...
ONOR. CHRIS SAID:  Tmurlix fuq l-2010 għax...

ONOR. CLAYTON BARTOLO: Mhux dak il-pattern trid tieħu!? 

IS-SUR BRYAN AZZOPARDI: Għax hemm pattern; għandek mill-2010 sal-2018 żdiedu 26 rotta u mill-2018 għall-2019 żdiedu 13-il rotta.  Jiġifieri hemm relattività, hemm investiment fir-rotot li qed jirrifletti kemm fin-numru ta’ rotot kif ukoll fin-numru ta’ turisti. Il-ġimgħa l-oħra rajna wkoll kif żdiedu n-numru ta’ turisti. (Interruzzjonijiet) 

ONOR. STEFAN ZRINZO AZZOPARDI: Jekk għandha tingħata l-informazzjoni... Naħseb irridu nkunu ġusti max-xhud li... Sur President, naħseb li s-sottomissjoni li trid issir hija fis-sens li jekk għandna xhud li xogħlu hu li jagħmel il-pagamenti, imbagħad għandna ċertu tagħrif, anke deċiżorju, dwar direzzjoni li tista’ tingħata minn ħaddieħor, naħseb li jkun aħjar li dan jingħata minn min jista’ iwieġeb, aktar milli nippruvaw nistaqsu affarijiet li mhux neċessarjament huma fil-kompetenza ta’ dak ix-xhud. 

IĊ-CHAIRPERSON: Ix-xhud jista’ iwieġeb u jgħid li mhux fil-kompetenza tiegħu.  S’issa, b’mod kompetenti, ma qalilniex li mhux fil-kompetenza tiegħu.

ONOR. STEFAN ZRINZO AZZOPARDI:  L-ewwel għalhekk kien hemm kjarifika mill-Onor. Bedingfield dwar x’inhu r-rwol tiegħu fl-MTA, u naħseb issa qed toħroġ għaliex saret dik id-domanda. 

ONOR. CHRIS SAID: Sur Azzopardi, inti ppreżentajtilna lista ta’ rotot tal-airlines kollha li joperaw minn Malta International Airport (MIA), li turi li mill-airlines kollha li operaw mill-MIA fl-2018 kien hemm total ta’ 111-il rotta, li fl-2019 żdiedu għal 123 rotta. Imma l-qabża enormi li kien hemm fis-subvention tal-Gvern, minn €62 miljun fl-2018 għal €87 miljun fl-2019 tidher stramba meta tikkomparaha ma’ żieda ta’ 12-il rotta. Naqblu  li kien hemm qabża minn €62 miljun għal €87 miljun?

IS-SUR BRYAN AZZOPARDI: Iva.

ONOR. CHRIS SAID: Wieħed jista’ jgħid li żdiedet il-frekwenza lejn ċerti ajruporti. Allura jien qed nistaqsi f’liema ajruporti żdiedet il-frekwenza u b’kemm żdiedet.

IS-SUR JOHANN BUTTIGIEG (Kap Eżekuttiv, Awtorità Maltija għat-Turużmu): Ovvjament nistgħu nagħtukom il-lista ta’ kif żdiedet kull flight, imma ma rridux ninsew li l-baġit ma żdiedx biss fir-rigward ir-rotot, imma żdied ukoll fir-rigward ta’ events, fir-rigward ta’ product development, u fir-rigward ta’ kundizzjonijiet tal-ħaddiema, jiġifieri żdied fl-oqsma kollha. Ejjew ma nagħtux l-impressjoni li s-subventions żdiedu sempliċement fuq rotot għax mhuwiex il-każ.

IĊ-CHAIRPERSON: Bla ebda diżrispett, Sur Buttigieg, ħalli jkompli jixhed is-Sur Azzopardi għax hu qiegħed jixhed bil-ġurament. Nitolbok tirtira minn fuq il-Mejda.

ONOR. CHRIS SAID: Aħna ħsibna li għandek il-lista tar-rotot li żdiedu.

IS-SUR JOHANN BUTTIGIEG: Qed nipprova nsibha. 

IĊ-CHAIRPERSON: Ħu paċenzja, ix-xhud li għandna llum huwa s-Sur Azzopardi, u allura ejjew naraw x’mistoqsijiet nistgħu nagħmlulu, jekk imbagħad inkunu rridu nagħmlu mistoqsijiet lilek, nistaqsuk darb’oħra, inkella nħarbtu l-proċedura. Ma jistax ikollna żewġ xhieda jixhdu fl-istess ħin!  Sur Buttigieg, jekk jogħġbok, hu postok.

Onor. Chris Said, tista’ tkompli bil-mistoqsijiet.

ONOR. CHRIS SAID: Jiġifieri f’din il-lista hemm ċar li kien hemm rotot li żdiedu u rotot li naqsu. Fejn fil-lista mhuwiex immarkat b’”X”...

IS-SUR BRYAN AZZOPARDI:   Pereżempju, fl-2018 ma kienx hemm flights għal Cairo, mentri fl-2019 kien hemm. 

ONOR. CHRIS SAID: Imma għal Aalborg fid-Danimarka fl-2018 kien hemm flights u fl-2019 ma kienx hemm. 

IS-SUR BRYAN AZZOPARDI: Fil-fatt iż-żieda ta’ 12-il rotta fis-sajf hija netta; żdiedu 16 u naqsu erba’.  Dan ikun sar għal raġunijiet diversi bħal, pereżempju, jista’ ikun li l-linja tal-ajru tkun waqfet topera.

ONOR. CHRIS SAID: Jew ma jkunx profitabbli għal ċerti linji tal-ajru, jew ikunu qegħdin jitilfu l-flus minnha.  Dik nifhimha, hija kwestjoni ta’...

IĊ-CHAIRPERSON:  Sur Azzopardi, ir-revenue tal-Awtorità, mis-sena 2017 għal 2018, żdied bejn wieħed u ieħor b’€10 miljun.  Naqblu?

IS-SUR BRYAN AZZOPARDI: Iva. 

IĊ-CHAIRPERSON: L-Awtorità primarjament daħlet mingħand il-Gvern €72 miljun meta mqabbel mat-€62 miljun tas-sena ta’ qabel, jiġifieri kellha żieda ta’ 14%. Però nonostante li kellha revenue ta’ €10 miljun iktar, jiġifieri kellha cushion ta’ €10 miljun iktar fuq is-sena ta’ qabel, fl-2018 l-Awtorità tilfet iktar minn €1 miljun, filwaqt li meta kellha baġit ta’ €62 miljun kellha surplus.  Jiġifieri din is-sena under review, minkejja li kellkom fil-kaxxa tal-Awtorità €10 miljun iktar mis-sena ta’ qabel, xorta l-Awtortà tilfet €1 miljun. Issa jiena naf li f’dawn il-€1 miljun hemm element ta’ exchange control, però how did it happen li daħħaltu €10 miljun aktar minn flus ġejjin min-naħa tal-Gvern, kellkom €10 miljun x’tonfqu iktar u xorta tliftu €1 miljun?  Kif tiġġustifikaha din, u f’liema stadju tas-sena mortu daqsxejn żmerċ?  Għax jien naħseb li ma kienx forecasted  li titilfu €1 miljun, aktar u aktar meta kellkom revenue ta’ €10 miljun iktar! 

IS-SUR BRYAN AZZOPARDI: Fil-fatt, kif diġà qal is-Sur Buttigieg, kien hemm żieda ta’ kważi €0.5 miljun... Iż-żieda ma kenitx biss f’line item wieħed.

IĊ-CHAIRPERSON: Żieda in terms of revenue or expense?

IS-SUR BRYAN AZZOPARDI: In terms of expense; la r-revenue żdied b’€10 miljun u għandek deficit ta’ €1 miljun, bejn wieħed u ieħor kellek żieda fl-expenditure ta’ €11-il miljun. Kellna €0.5 miljun żieda fil-payroll għax kien hemm collective agreement ġdid u tħallsu wkoll l-arretrati... 

IĊ-CHAIRPERSON: €0.5 miljun minn €11-il miljun.

IS-SUR BRYAN AZZOPARDI: Mill-payroll cost ta’ €4.5 miljun. 

IĊ-CHAIRPERSON: Imma aħna qegħdin nagħmlu breakdown tal-€11-il miljun.

IS-SUR BRYAN AZZOPARDI: Kollox sew, naraw id-differenza ta’ €11 miljun. Kien hemm żieda ta’ €1.5 miljun fl-overseas marketing, kien hemm żieda ta’ €4 miljun fir-route development, kien hemm Conventions Malta – li huwa kunċett ġdid fil-marketing – fejn kien hemm baġit ta’ €1.1 miljun, u kien hemm ukoll żieda fl-events.

IĊ-CHAIRPERSON: Però kien hemm baġit.  Mhux hekk?

IS-SUR BRYAN AZZOPARDI: Iva. 

IĊ-CHAIRPERSON: U intom ħriġtu mill-baġit. Ma naħsibx li fil-bidu tas-sena l-forecast kien li se titilfu €1 miljun! 

IS-SUR BRYAN AZZOPARDI: Not really. 

IĊ-CHAIRPERSON: Especially if you have a source of revenue which is €10 million more than in the previous year! So was it a planned deficit or did something go wrong?

IS-SUR BRYAN AZZOPARDI: Naħseb li l-ebda waħda; kienet sitwazzjoni ta’ opportunitajiet primarjament fir-rotot il-ġodda. Jekk niftakar sew, minn Ryanair biss kien hemm żieda ta’ madwar sitt rotot. Niftakar li bejn l-2017 u l-2018 kien hemm diskussjonijiet fejn ir-Ryanair u airlines oħra ġew b’opportunitajiet li... Kif qegħdin ngħidu, dan ġie rifless fiż-żieda fin-numru ta’ turisti. 

IĊ-CHAIRPERSON: Allura l-filosofija tal-Awtorità hija li...

IS-SUR BRYAN AZZOPARDI:  ...tieħu opportunitajiet ġodda biex....

IĊ-CHAIRPERSON:  Jiġifieri hemm an underlying principle li għandek tieħu opportunitajiet ġodda minkejja li tissorpassa dak li għandek x’tonfoq?

IS-SUR BRYAN AZZOPARDI: Le, kieku kellna nieħdu l-opportunitajiet kollha, id-deficit ikun ikbar.  Aħna nieħdu conscious decisions ta’ liema opportunitajiet għandna mmorru għalihom. 

IĊ-CHAIRPERSON: Jiġifieri fl-2018 kien hemm a conscious decision li vale la pena ikun hemm a deficit of €1 million? 

IS-SUR BRYAN AZZOPARDI: Iva, dejjem fl-opinjoni tiegħi. 

IĊ-CHAIRPERSON: Din hija deċiżjoni primarjament fuq livell ta’ bord, jew hija deċiżjoni li tkun bi gwida mill-Ministeru jew mill-Gvern?

IS-SUR BRYAN AZZOPARDI: Iva, ikun hemm involuti l-istakeholders kollha, inkluż il-bordijiet, il-Ministeru u anke l-MIA, li wkoll ikunu nvoluti f’ċerti...

IĊ-CHAIRPERSON: Kieku kelli nistaqsik, fl-2018 x’kienet id-deċiżjoni – għax il-collective agreement was planned, “that” was planned and “that” was planned – li wiped off the profit of the previous year and resulted in a deficit of €1 million, x’tgħidli?

IS-SUR BRYAN AZZOPARDI: Kif diġà għedt, kien hemm l-overseas marketing, ir-rotot u l-events. Dawk huma t-three main areas...

ONOR. CHRIS SAID: Ħalli nidħol fuq l-events għax din...

ONOR. STEFAN ZRINZO AZZOPARDI:  Ippermettuli nagħmel domanda waħda għax issemmiet il-kelma “profit”.  L-Awtorità għandha xi skop tagħmel profitt? Qed nistaqsi dan sempliċement biex niċċarawha.

IS-SUR BRYAN AZZOPARDI: Le. 

ONOR. STEFAN ZRINZO AZZOPARDI: L-Awtorità prattikament tgħix fuq is-subvention li jagħtiha l-Gvern. Hux hekk?

IS-SUR BRYAN AZZOPARDI: Hekk hu. 

ONOR. STEFAN ZRINZO AZZOPARDI: Il-general concept fuqhiex kienet qiegħda taħdem l-MTA f’dawn l-aħħar snin tiddeskriviha bħala an expansionist policy, jiġifieri MTA was after numbers?

IS-SUR BRYAN AZZOPARDI: Numbers and quality. 

ONOR. STEFAN ZRINZO AZZOPARDI: Minn dak li taf inti, x’inhi l-iktar ħaġa li biha tista’ żżid in-numri? 

IS-SUR BRYAN AZZOPARDI:  Billi tinvesti fir-rotot, fil-marketing, fil-prodott, u fl-events biex iġġib iktar turisti jieħdu esperjenza aħjar u jerġgħu jiġu. 

ONOR. STEFAN ZRINZO AZZOPARDI: U bi “quality” x’tifhem? 

IS-SUR BRYAN AZZOPARDI: Quality mhux neċessarjament tfisser minn 3-star tourist jiġi 5-star tourist għax il-kwalità hija relattiva.

ONOR. STEFAN ZRINZO AZZOPARDI: Jiġifieri inti qed taraha mil-lat ta’ xi jħalli t-turist f’Malta? 

IS-SUR BRYAN AZZOPARDI: Ovvjament. Trid tħares lejn il-lat ta’ multiplier effect li jħalli t-turist meta jiġi Malta.

ONOR. STEFAN ZRINZO AZZOPARDI: Dan l-infiq li qed jissemma u li ġie ppubblikat  jista’ jitpoġġa against a context – ma nafx  jekk għandekx id-data hawnhekk – ta’ x’tip ta’ flus qegħdin nitkellmu dwarhom fl-ekonomija Maltija wara li l-Gvern ikun nefaq dawn l-ammonti, tramite l-MTA, f’events u affarijiet oħra? 

IS-SUR BRYAN AZZOPARDI: Kif enfasizzajna l-ġimgħa l-oħra, mill-figuri tan-National Statistics Office (NSO) għall-2019, ħareġ li t-tourist expenditure, minn €1.13 biljun fl-2010, tela’ għal €2.2 biljun fl-2019, jiġifieri rdoppja fuq perjodu ta’ disa’ snin. 

ONOR. CHRIS SAID: Ħalli mmur għall-issue tal-events. Schedule I - Advertising Promotional & Marketing Expenses, turi li l-ikbar qabża proporzjonali mill-2017 għall-2018 kienet fuq events fejn minn €2 miljun telgħet għal €6 miljun, jiġifieri ttripplat. Hemm xi direttorat responsabbli mill-events?

IS-SUR BRYAN AZZOPARDI: Iva.

ONOR. CHRIS SAID: Liema hu d-direttorat?

IS-SUR BRYAN AZZOPARDI: Events. 

ONOR. CHRIS SAID: Meta twaqqaf? 

IS-SUR BRYAN AZZOPARDI: Meta bdejt jien fl-2015 kien diġà hemmhekk.

ONOR. CHRIS SAID: Min hu d-Direttur? 

IS-SUR BRYAN AZZOPARDI: Lionel Gerada.

ONOR. CHRIS SAID: Kif intgħażel id-Direttur? 

IS-SUR BRYAN AZZOPARDI: Ma nafx għax jien ma nkunx involut fir-recruitment.

ONOR. CHRIS SAID:   Fl-2016 kemm kienet l-ispiża tal-events?

IS-SUR BRYAN AZZOPARDI: €1.9 miljun.

ONOR. CHRIS SAID: Jiġifieri fl-istess ilma. U fl-2015? 

IS-SUR BRYAN AZZOPARDI: €1.7 miljun.

ONOR. CHRIS SAID: Jiġifieri kellek tliet snin fejn l-ispiża prattikament baqgħet fl-istess ilma, imbagħad ġiet sena fejn l-ispiża fuq l-events sparat minn €2 miljun għal €6 miljun. Inti, bħala Financial Controller, ma staqsejtx fuqha?  Ma ġbidtx l-attenzjoni għaliha?

IS-SUR BRYAN AZZOPARDI: Dak iż-żmien niftakar diskussjonijiet interni fuq il-marketing u l-events, u kien qed jiġi meqjus –  u għadu meqjus hekk u  naħseb li dak l-argument qed jissaħħaħ – li mhux biżżejjed isir il-marketing barra minn Malta biex it-turist jiġi Malta, u mhux biżżejjed li nipprovdu r-rotta, imma rridu naraw x’se jagħmel it-turist ladarba jiġi Malta. U f’dawn l-aħħar sentejn, tlieta, fejn qabel kellna l-Isle of MTV – li ilu jsir għal dawn l-aħħar 14-il sena – u l-Fireworks Festival biss – li ilu jsir mill-2010 – illum għandna calendar of events fejn prattikament f’kull ġimgħa over the 52 weeks għandek attività u xi ħaġa għaddejja. 

ONOR. CHRIS SAID: Sal-laqgħa li jmiss tista’ tippreżentalna informazzjoni dwar fuq liema events intnefqu dawn is-€6 miljun?  Jiġifieri tista’ tgħidilna fl-2018 meta saret kull event u kemm intnefaq għal kull event?

IS-SUR BRYAN AZZOPARDI: Nista’ ngħidlek issa għax għandi l-informazzjoni hawnhekk. 

ONOR. CHRIS SAID: Tista’ tagħtina kopja? 

IĊ-CHAIRPERSON: Ħalli nkunu nistgħu nsegwu dak li se tgħid. 

IS-SUR BRYAN AZZOPARDI: Dawn huma noti tiegħi għall-financial statements jiġifieri mhux dokument uffiċjali. Fil-kas nagħmlilkom kopja tad-dokument uffiċjali.

ONOR. KAROL AQUILINA: Għandek diffikultà tagħtina dik il-kopja?

IS-SUR BRYAN AZZOPARDI: Le, m’għandix, però mhijiex pulita.

ONOR. KAROL AQUILINA: Ma jimpurtax. Nifhmuha xorta.

IS-SUR BRYAN AZZOPARDI: Bħala events, fl-2018 ġew organizzati s-Summer Daze, li kienet event ġdida; Lost and Found; International Radio Festival; Nikolodeon; Super League Triathlon; Joseph Calleja, li dejjem kien isir; Abode Festival f’Għawdex u Tomorrowland.

ONOR. CHRIS SAID: X’kien l-Abode Festival? Lanqas naf li sar.

IS-SUR BRYAN AZZOPARDI: Imma sar!

ONOR. CHRIS SAID: Mela ma tantx kellu marketing tajjeb! 

ONOR. CLAYTON BARTOLO:  Sar u kien suċċess.

ONOR. CHRIS SAID:  Ħa nibdew ħaġa ħaġa. Dawn l-events li qed issemmi ma sarux fl-2017?

IS-SUR BRYAN AZZOPARDI: Le.

IĊ-CHAIRPERSON: Liema huma l-events li saru fl-2018 u ma sarux fl-2017?

IS-SUR BRYAN AZZOPARDI: Dawn li għadni kif semmejt.

ONOR. CHRIS SAID: Kemm kienet in-nefqa għal kull waħda?

IS-SUR BRYAN AZZOPARDI: International Radio Festival – €418,000.

ONOR. CHRIS SAID: Min kienu l-organizzaturi tal-International Radio Festival?

IS-SUR BRYAN AZZOPARDI: Ma niftakarx.

ONOR. GLENN BEDINGFIELD: Dejjem l-MTA tkun l-organiser?

IS-SUR BRYAN AZZOPARDI: Le. L-events jistgħu jiġu klassifikati taħt żewġ tipi. Pereżempju, għal dak li jirrigwarda l-Fireworks Festival, tagħmel kollox l-Awtorità, però mbagħad hemm events oħrajn, bħal...

ONOR. ALEX MUSCAT (Segretarju Parlamentari fil-Ministeru għall-Intern, Sigurtà Nazzjonali u l-Infurzar tal-Liġi): Nista’ nistaqsi xi ħaġa marbuta ma’ dawn l-events?

ONOR. CHRIS SAID: Ħa nagħlaq fuq din imbagħad staqsih li trid għax inkella nitlef il-fil! Fl-2018 żdiedu numru ta’ events. Ngħid sew li l-maġġoranza kbira tal-events li żdiedu fl-2018 ġew organizzati minn kumpaniji privati u l-Awtorità tat il-flus, kuntarjament għal kif jiġri fl-Isle of MTV u l-Fireworks Festival fejn l-organizzattriċi kienet proprju l-MTA?

IS-SUR BRYAN AZZOPARDI: Fil-fatt l-Isle of MTV u l-Fireworks Festival huma differenti għax filwaqt li l-Fireworks Festival torganizzah l-MTA, l-Isle of MTV tagħmel commissioning tiegħu lill-organizzatur. Dawk huma ż-żewġ mudelli li baqgħu jintużaw anke għal numru ta’ events oħra.

ONOR. CHRIS SAID: Aħna għandna bżonn mingħandek lista tal-attivitajiet li ġew organizzati fl-2017, kemm swew, min organizzahom, u jekk min intagħżel biex jorganizzahom kienx magħżul direttament jew wara sejħa. Jiġifieri, pereżempju, għal dak li jirrigwarda l-Isle of MTV tgħidli li sar minn “din” il-kumpanija għax hi bilfors trid torganizzah, u nifhmu, imma jekk sar l-Abode... Jiġifieri x’sar? Ġie xi ħadd talabkom €400,000 u għedtu “iva, din tajba, nagħtuh €0.5 miljun u jorganizzah hu?”.  Jiġifieri trid tagħmel differenza bejn attività u oħra għax hawnhekk qed nitkellmu fuq qabża enormi, minn €2 miljun għal €6 miljun. Donnu li bejn l-2017 u l-2018 ġrat xi ħaġa fejn xi ħadd iddeċieda li għandna €4 miljun żejda u nistgħu nonfquhom f’events.

IS-SUR BRYAN AZZOPARDI: Le, ma kienx każ li kellna €4 miljun żejda għax fil-fatt spiċċajna b’deficit ta’ €1 miljun; kienet sensila ta’ deċiżjonijiet fejn events...

ONOR. CHRIS SAID: Min ħa d-deċiżjonijiet li jsiru dawn l-events?

IS-SUR BRYAN AZZOPARDI: Kif għedtilkom qabel, id-deċiżjonijiet jittieħdu internament...

ONOR. GLENN BEDINGFIELD: Int kont involut fid-deċiżjonijiet?

IS-SUR BRYAN AZZOPARDI: Kif spjegajt il-ġimgħa li għaddiet, jien ma nkunx involut fid-deċiżjoni persè, jiġifieri jekk tiġix event A jew tiġix event B.

ONOR. CHRIS SAID: Imma inti involut fil-finanzi tagħhom għalhekk illum qed nitolbuk tgħidilna liema kienu l-events ġodda fl-2018 u kemm swew, għax għandek din l-informazzjoni hawnhekk, u sal-laqgħa li jmiss nitolbuk tibgħat tgħidilna kull event li saret fl-2017 u kull event li saret fl-2018, kemm kienet in-nefqa tal-Awtorità għal dik l-event, jekk ġietx organizzata direttament mill-Awtorità jew le, u jekk ma ġietx organizzata direttament mill-Awtorità, kif intagħżel l-organizzatur, jekk hux wara sejħa jew billi ngħata għotja diretta biex ikun jista’ jorganizza dik l-attività.

ONOR. GLENN BEDINGFIELD: Sur Azzopardi, inti, bħala l-persuna li tħallas, ikollok din l-informazzjoni?
IS-SUR BRYAN AZZOPARDI: Parti minnha jkolli bżonn nitlobha internament.

ONOR. KAROL AQUILINA: Imma inti għandek aċċess għal dak li awtorizzajt biex jitħallas. Naqblu?

IS-SUR BRYAN AZZOPARDI: Iva.

ONOR. KAROL AQUILINA: Jiġifieri tista’ tmur lura u tara dawk il-ħlasijiet li saru f’terminu ta’ partnership ma’ xi ħadd li organizzata dik l-attività.

IS-SUR BRYAN AZZOPARDI: Ovvjament.

ONOR. GLENN BEDINGFIELD: Li qed ngħid jien hu li forsi ma jkollux l-informazzjoni hu.

IĊ-CHAIRPERSON: Onor. Bedingfield, qed jgħid li għandu! Issa jekk meta jmur jiskopri li m’għandux, jiġi lura għandna u jgħidilna min għandu. M’aħniex qed nitolbuh jikser il-liġi  biex jagħtina xi ħaġa! M’aħniex qed nitolbuh jisraqha!

ONOR. GLENN BEDINGFIELD: Jien qed ngħid li jekk hemm xi uffiċjal ieħor li għandu din l-informazzjoni għad-dispozizzjoni tiegħu, allura jirrispondi hu.

ONOR. KAROL AQUILINA:  Imma billi jitlobhielu u jgħidlu li hemm kumitat parlamentari li qed jistaqsi għaliha...

ONOR. CHRIS SAID: Sur Azzopardi, inti, bħala Financial Controller, jekk jiġi quddiemek kont ta’ €400,000, se titlob biex tara l-kuntratt qabel tħallas. Mhux hekk?

IS-SUR BRYAN AZZOPARDI: Iva.

ONOR. CHRIS SAID: U żżomm ukoll kopja tal-kuntratt għandek, m’intix se tħallas €400,000 mingħajr ma tara l-kuntratt!

IS-SUR BRYAN AZZOPARDI: Ovvjament. 

ONOR. CHRIS SAID: Mela allura se niltolbok ukoll, la dħalna għaliha, biex tipprovdilna kopja tal-kuntratt ta’ kull event li saret minn organizzaturi privati.

ONOR. ALEX MUSCAT: Ma naħsibx li dik hija xi ħaġa li għandha tintalab lill-financial controller.

ONOR. CHRIS SAID: Mhux hekk! Organizzaturi privati mħallsin minn fondi pubbliċi! Tgħid mhux hekk!

ONOR. ALEX MUSCAT: Jien qed ngħid li ma naħsibx li din hija xi ħaġa li għandha tintalab lill-financial controller.

IĊ-CHAIRPERSON: Imbagħad fil-kas jgħidilna hu.

ONOR. ALEX MUSCAT: Itolbu li tixtieq qalbkom, imma issa se naqgħu fir-redikolu li...

IĊ-CHAIRPERSON: Onorevoli, issa huwa jikkonsulta fejn għandu jikkonsulta, jingħata l-parir, u skont il-parir li jingħata jaġixxi, imbagħad aħna naġixxu accordingly.

ONOR. ALEX MUSCAT:  Xtaqt nagħmel mistoqsija abbinata ma’ din li sħabi qed jgħidulha nefqa, imma li jien insejħilha investiment miżjud, li qed tagħmel l-Awtorità. Intom iżżommu record ta’ kemm attirajtu turisti għal dawn l-events u n-numri tal-attendenza?

IS-SUR BRYAN AZZOPARDI: Iva

ONOR. ALEX MUSCAT: Tkun tista’ tagħtihomlna?

IS-SUR BRYAN AZZOPARDI: Jien personalment fl-uffiċċju tiegħi m’għandix din l-informazzjoni, però fl-Awtorità naf li hemm informazzjoni pereżempju... Kien sar stadju anke, pereżempju, dwar l-Isle of MTV. Fl-2019, għall-ewwel darba minn kemm ilu isir dan l-event saret sistema ta’ ticketing, li kważi ġejna kkritiki dwarha, li permezz tagħha stajna naraw jekk min attenda kienx Malti, kenux studenti li kienu Malta u b’kumbinazzjoni attendew, jew inkella sar marketing barra minn Malta li permezz tiegħu attirajna turisti speċifikament għal din l-attività. 

ONOR. ALEX MUSCAT: Għandkom informazzjoni fuq l-events l-oħra?

IS-SUR BRYAN AZZOPARDI: Iva, jidhirli li hemm.
ONOR. ALEX MUSCAT: Nifhem li kien hemm ammont ta’ turisti li speċifikament ġew għal dawn l-events.

IS-SUR BRYAN AZZOPARDI: Pereżempju, għal Summer Daze, nafu li ġew.

ONOR. ALEX MUSCAT: Nitolbok tgħaddilna dik l-informazzjoni.

IS-SUR BYRAN AZZOPARDI: Ngħaddihielkom.

ONOR. GLENN BEDINGFIELD: Sur Azzopardi, inti semmejt li hemm Events Directorate.  Meta jkun hemm deċiżjoni li tkun trid tittieħed dwar liema event se tkun qed tagħmel l-MTA, hemm xi bord li jiddeċiedi, jew ikun hemm persuna waħda li tiddeċiedi waħedha? X’inhi l-istruttura ta’ kif tittieħed deċiżjoni biex l-MTA tinvesti f’Summer Daze u mhux f’Summer Nights, pereżempju?

IS-SUR BRYAN AZZOPARDI: Żgur li mhijiex deċiżjoni ta’ persuna waħedha. Għalkemm jien personalment ma nkunx involut, però inkun involut għax qed ngħix l-Awtorità, naf li kull tip ta’ kuntratt, be it route development, tour operator support, or events, ma tkunx deċiżjoni ta’ persuna waħedha, imma jkun hemm diskussjonijiet mas-CEO u mal-Ministeru u ġieli naf li anke telgħu bord, għax naħdmu bħala tim wieħed. Issa jekk hux Manchester United jew Liverpool, jien ċert li kien hemm deċiżjoni konxja.

ONOR. KAROL AQUILINA: Sur Azzopardi, jien qed nara li fl-audited accounts hemm tliet schedules. Tikkonferma li kwalunkwe spiża li għamlet l-Awtorità b’xi mod jew ieħor hija nkluża f’dawn it-tliet schedules taħt heading jew ieħor?

IS-SUR BRYAN AZZOPARDI: Iva, dawk huma t-tliet main line items li nużaw aħna bħala Awtorità.

ONOR. KAROL AQUILINA: Tista’ tindikali taħt liema minn dawn il-line items jaqgħu ħlasijiet ta’ sponsorships?

IS-SUR BRYAN AZZOPARDI: Taħt events.

ONOR. KAROL AQUILINA: Jiġifieri fejn hemm spiża ta’ kważi €6 miljun fix-schedule 1. Naqblu?

IS-SUR BRYAN AZZOPARDI: Iva.

ONOR. KAROL AQUILINA: U fl-2017 kien hemm €2 miljun.

IS-SUR BRYAN AZZOPARDI: Korrett.

ONOR. KAROL AQUILINA: Nirriferik ftit għal sponsorship li tat l-MTA lil kumpanija tal-ajruplani jisimgħha Vista Jet. Inti konxju ta’ dan il-sponsorship? 

IS-SUR BRYAN AZZOPARDI: Dak mhuwiex sponsorship.

ONOR. KAROL AQUILINA: Mela x’inhu jekk mhux sponsorship?

IS-SUR BRYAN AZZOPARDI: Marketing. 

ONOR. KAROL AQUILINA: Tista’ tispjega ftit fiex jikkonsisti dan il-marketing?

IS-SUR BRYAN AZZOPARDI: Again jien ma kellix kopja ta’ dan il-kuntratt, però Vista Jet ma taqax taħt din il-kumpanija. Il-ftehim ta’ Vista Jet kien sar fuq il-Malta Marketing Co. Ltd. 

ONOR. KAROL AQUILINA: U din il-kumpanija x’inhi?

IS-SUR BRYAN AZZOPARDI: Din kienet kumpanija oħra li fl-antik kienet tieħu ħsieb xi marketing tal-Awtorità, to reclaim VAT, u l-kuntratt qiegħed...

ONOR. CHRIS SAID: Jiġifieri hija kumpanija tal-MTA? Jiġifieri l-MTA hija shareholder tagħha?

IS-SUR BRYAN AZZOPARDI: Il-Malta Investiment Management Company Limited (MIMCOL) u l-Malta Government Investments (MGI). 

ONOR. KAROL AQUILINA: Jiġifieri dawn il-€1 miljun li qed nirriferi għalihom jien li marru għand il-kumpanija Vista Jet, minn fejn ħarġu?

IS-SUR BRYAN AZZOPARDI: Minn fondi tal-MTA.

ONOR. CHRIS SAID: Jiġifieri l-flus għaddew għand din il-kumpanija, imbagħad dik il-kumpanija għaddiethom lil Vista Jet?

IS-SUR BRYAN AZZOPARDI: Iva.

ONOR. KAROL AQUILINA: Jiġifieri hemm ftehim bejn l-Awtorità u l-kumpanija Vista Jet, jew hemm ftehim bejn l-Awtorità u din il-kumpanija, imbagħad din il-kumpanija għandha ftehim ma’ Vista Jet?

IS-SUR BRYAN AZZOPARDI: Ma nafx eżatt.

ONOR. KAROL AQUILINA: Tista’ tivverifika u ġġibilna kopja tal-kuntratt?

IS-SUR BRYAN AZZOPARDI: Iva. 

ONOR. CLAYTON BARTOLO: Aħna qegħdin nitkellmu fuq l-MTA, jiġifieri ma nafx jekk...

ONOR. KAROL AQUILINA: Perfettament taqa’ din, toqgħodx tinkwieta, iċċekkjajt id-dati! (Interruzzjonijiet)  Jekk ħarġet il-flus l-MTA!?

ONOR. CHRIS SAID: Għadu kif qal li l-MTA tathom lil dik il-kumpanija, u dik il-kumpanija tathom lil Vista Jet.

ONOR. KAROL AQUILINA: Għalfejn ingħataw dawn il-€1 miljun?

ONOR. CHRIS SAID: Biex approvajt il-ħlas ta’ €1 miljun bilfors taf x’inhuma! 

IS-SUR BRYAN AZZOPARDI: Le, jien kelli biss kopja ta’ invoice iffirmata għall-full payment.

ONOR. KAROL AQUILINA: Jista’ s-Segretarju Permanenti jieqaf jipprova jissuġġerixxi? Jien qed nistaqsi...

ONOR. ALEX MUSCAT: X’inhi din l-asserzjoni?  X’qed jissuġġerixxi eżattament? Jekk hemm bżonn nistiednu lis-Segretarju Permanenti hawnhekk u nistaqsuh.

ONOR. KAROL AQUILINA: M’hemmx għalfejn. M’iniex qed nistaqsi lilu jien.

ONOR. ALEX MUSCAT: Imma qed isiru asserzjonijiet...

ONOR. KAROL AQUILINA: Ħu paċenzja...

ONOR. ALEX MUSCAT: Le, le, ma nieħu paċenzja xejn, ħu paċenzja inti!  Isiru l-asserzjonijiet biex jiġu recorded... 

ONOR. KAROL AQUILINA: Mhux problema, mur itlob ruling! M’għandix diffikultà!

ONOR. ALEX MUSCAT: Biex titilfu xi ruling ieħor!

ONOR. KAROL AQUILINA: Jien ma niddejjaqx. Mingħand l-Ispeaker nippretendi affarijiet ta’... (Interruzzjonijiet)

ONOR. ALEX MUSCAT: X’qed tgħid fuq l-Ispeaker issa? Li xiex? Li r-rulings huma ħżiena!?

ONOR. KAROL AQUILINA: Li ma naqbilx magħhom.

ONOR. ALEX MUSCAT: Ikkontestahom! Meta jkunu kontrikom ma taqblux magħhom! Dejjem hekk!  Rule of law kif jidhrilkom intom!

ONOR. KAROL AQUILINA: Tgħid mhux se nitgħallem mingħandek dwar ir-rule of law! Inti tiddefendi lil ministri korrotti! 

ONOR. ALEX MUSCAT: Int se tgħallimna! Tibgħat lil ħuk jheddidna meta konna msakkrin hawn ġew! 

ONOR. KAROL AQUILINA: Waħħal f’ħija issa. Sur Azzopardi, jien qed nistaqsik dan il-ftehim ta’ sponsorship jew marketing x’kien. Tista’ tispjega x’kien? Inti għedt li approvajt ħlas ta’ €1 miljun dwaru. Tista’ tispjega?

IS-SUR BRYAN AZZOPARDI: Le, m’għandix id-dettalji ta’ dak il-kuntratt.

ONOR. KAROL AQUILINA: Imma x’kien? Xi ħaġa taf! Ma jistax ikun li ma tafx! X’kien jinvolvi?

IS-SUR BRYAN AZZOPARDI: Parti minn marketing route development, mhux sponsorship. 

ONOR. KAROL AQUILINA: U liema rotot kienu?

IS-SUR BRYAN AZZOPARDI: Ma nafx.

ONOR. CHRIS SAID: Jiġifieri inti tirċievi invoice ta’ €1 miljun u mingħajr ma tkun rajt il-kuntratt, taqbad u tiffirma u tapprova l-pagament?

ONOR. GLENN BEDINGFIELD: Qallek li huwa marketing route development, jiġifieri jaf fuq xiex kienet.

ONOR. KAROL AQUILINA: Sur Azzopardi, inti għadek kif ippreżentajtilna lista ta’ rotot. Nitolbok tindikali liema minn dawn...

IS-SUR BRYAN AZZOPARDI: M’iniex kompetenti... Ma nafx liema. Lanqas jekk tgħidli...

ONOR. KAROL AQUILINA: Imma kienet waħda minn dawk?

IS-SUR BRYAN AZZOPARDI: Ma nafx għax dik il-lista ġibtha mingħand id-direttur responsabbli għar-rotot. Ma nafx liema linja tal-ajru...

ONOR. KAROL AQUILINA: Naqblu li l-kumpanija Vista Jet m’għandhiex rotot fissi?

IS-SUR BRYAN AZZOPARDI: Ma nafx in-natura tal-...

ONOR. KAROL AQUILINA: Hemm xi ħaġa li taf inti?

IS-SUR BRYAN AZZOPARDI: Li naf għedtu u qed ngħidu, imma fejn ma nafx ngħid li ma nafx. Bħala Financial Controller ma nkunx naf kollox.

ONOR. KAROL AQUILINA: Però bħala fatt inti approvajt il-ħlas ta’ dawn il-€1 miljun.
IS-SUR BRYAN AZZOPARDI: Le, m’approvajtx il-pagament. Jien ikolli purchase order approvata mingħand id-direttur responsabbli... (Interruzzjonijiet)

ONOR. KAROL AQUILINA: Imma mingħajr l-intervent tiegħek dan il-pagament ma kienx isir. Korrett?

IS-SUR BRYAN AZZOPARDI: Jien niffaċilita l-proċess ta’ pagament, ma napprovax jew inwaqqaf pagament.

ONOR. CHRIS SAID: Min kien id-direttur li tak l-invoice iffirmata minnu għal dan il-pagament u x’kellek miktub fuq l-invoice? Għalxiex kienet? Sempliċement kellek “pay Vista Jet €1 million”?

IS-SUR BRYAN AZZOPARDI: Kienet invoice għal parti minn route development.

ONOR. CHRIS SAID: Mela qed naqblu li dawk il-€1 miljun marru għal route development. Mela tista’ tgħidilna Vista Jet fl-aħħar snin x’rotot għamlet b’dawn il-flus u ġġibilna l-lista ta’ rotot li għamlet?

IS-SUR BRYAN AZZOPARDI: Diġà għedtilkom li ma nafx, inkun irrid... 

IĊ-CHAIRPERSON:  Lil Vista Jet ħallasniha €1 miljun fis-sena li suppost issarrfu f’xi ħaġa. Tista’ tgħidilna dan l-investiment li għamilna f’Vista Jet fiex issarraf? M’intix f’pożizzjoni li tgħidilna llum?

IS-SUR BRYAN AZZOPARDI: Le.

ONOR. KAROL AQUILINA: Allura qed nifhem li se jġġibilna kopja tal-invoices li inti, abbażi tagħhom, għamilt il-ħlas ta’ €1 miljun. Taf jekk dan il-sponsorship ġiex diskuss mill-bord tal-MTA?

IS-SUR BRYAN AZZOPARDI: Fil-laqgħat tal-bord li attendejt għalihom jien ma ġiex diskuss. 

ONOR. KAROL AQUILINA: Taf jekk kienx hemm l-involviment tal-Uffiċċju tal-Prim Ministru?

IS-SUR BRYAN AZZOPARDI: Le.
ONOR. KAROL AQUILINA: Jiġifieri la taf b’mod uffiċjali u lanqas taf għax smajt fil-media.

IS-SUR BRYAN AZZOPARDI: Le.

ONOR. KAROL AQUILINA: Ġieli attendejt għal laqgħat dwar dan l-isponsorship? 

IS-SUR BRYAN AZZOPARDI: Ta’ Vista Jet b’mod partikolari, le.

ONOR. KAROL AQUILINA: Għandek f’idejk xi forma ta’ rapport dwar x’ħa l-pajjiż minn dan il-ftehim?

IS-SUR BRYAN AZZOPARDI: Le, jien m’għandix.

ONOR. KAROL AQUILINA: Taf jekk jeżistix?

IS-SUR BRYAN AZZOPARDI: Jista’ jkun li jeżisti, però jien m’għandix.

ONOR. KAROL AQUILINA: Inti qatt kont involut f’xi tip ta’ trattattivi mal-kumpanija Vista Jet?

IS-SUR BRYAN AZZOPARDI: Le, qatt ma kont involut, la fin-negozjati u lanqas fit-trattattivi. 

ONOR. KAROL AQUILINA: Taf jekk l-Awtorità qattx użat is-servizzi tal-kumpanija Vista Jet għal affarijiet oħra, bħal vjaġġar jew titjiriet ‘l hemm u ‘l hawn?

IS-SUR BRYAN AZZOPARDI: Qatt ma rċevejt kontijiet oltre ta’ vjaġġar mingħand Vista Jet. 

ONOR. KAROL AQUILINA: Taf x’tagħmel din il-kumpanija?

IS-SUR BRYAN AZZOPARDI: Hija linja tal-arju.

ONOR. KAROL AQUILINA: Imma x’tip ta’ linja tal-arju hi?

IS-SUR BRYAN AZZOPARDI: M’iniex espert dwar l-linji tal-arju. 

ONOR. KAROL AQUILINA: Imma għandha arjuplani kbar, jew ajruplani żgħar?  Tista’ tmur tibbukkja bħalma tibbukkja għand ir-Ryanair?

IS-SUR BRYAN AZZOPARDI: Ma nafx. Qatt m’għamilt riċerka.

ONOR. KAROL AQUILINA: Jekk ikolli nissuġġerilek li din hija kumpanija tal-arju li topera arjuplani żgħar li jkunu chartered tat-tip li ministru juża, pereżempju, biex imur laqgħa barra minn Malta, tkun taf tgħidli jekk hux hekk jew le?

IS-SUR BRYAN AZZOPARDI: Le.

ONOR. KAROL AQUILINA: Qatt kellek laqgħat mal-predeċessuri tal-Ministru preżenti dwar dan l-isponsorship?

IS-SUR BRYAN AZZOPARDI: Le.

ONOR. CHRIS SAID: Dwar dan il-ftehim, li l-Onor. Aquilina sejjaħlu sponsorship imma kien hemm min qal li mhuwiex sponsorship, bħala Financial Controller, qatt ma tlabt informazzjoni dwar x’inhu eżatt? Qatt ma tlabt biex tara l-kuntratti ħalli tara għalfejn qed isiru?

IS-SUR BRYAN AZZOPARDI: Jien niffaċilita l-proċess ta’ pagament. M’iniex involut fid-decision making ta’ x’tip ta’ kuntratti nagħmlu.

ONOR. CHRIS SAID:  Veru li tiffaċilita l-pagament, però jekk niġi jien u nitolbok €1 miljun m’intix se tagħtihomli!

IS-SUR BRYAN AZZOPARDI: Ovvjament li le.

ONOR. CHRIS SAID: U tagħmel sew.

ONOR. GLENN BEDINGFIELD: Imma jekk ikollu l-approvazzjoni tad-direttorat involut...

ONOR. CHRIS SAID: Min iffirma l-approvazzjoni ta’ dan il-pagament?

IS-SUR BRYAN AZZOPARDI: Id-direttur responsabbli għar-route development.

ONOR. CHRIS SAID: U min hu?

IS-SUR BRYAN AZZOPARDI: Leslie Vella.

ONOR. CHRIS SAID: Jiġifieri Leslie Vella ffirma l-invoice biex inti tkun tista’ tiffaċilita dan il-pagament.

ONOR. KAROL AQUILINA: Jiġifieri, Sur Azzopardi, sa qabel il-laqgħa li jmiss int se tgħaddilna kopja tal-invoices dwar dan il-ħlas u kwalunkwe ħlas li kien hemm lill-kumpanija Vista Jet, anke tramite din il-kumpanija li semmejt inti, kif ukoll kopja tal-ftehim dwar dawn il-ħlasijiet. Naqblu? 

IS-SUR BRYAN AZZOPARDI:  Iva.

IĊ-CHAIRPERSON:  Dawn id-deċiżjonijiet ikunu minuted? 

IS-SUR BRYAN AZZOPARDI: Il-board meetings li nattendi jien ikunu relatati mal-accounts.

IĊ-CHAIRPERSON: Imma jkun hemm xi ħadd li jgħidlek “fil-board meeting li sar il-bieraħ, ġie deċiż “dan” u allura...”?

IS-SUR BRYAN AZZOPARDI: Ma joqogħdux jiżvelaw x’intqal fil-board meeting.

IĊ-CHAIRPERSON: U lanqas inti f’pożizzjoni li tgħidilna jekk din il-materja telgħetx bord.

IS-SUR BRYAN AZZOPARDI: Le, ma nafx.

ONOR. GLENN BEDINGFIELD: Għax mhuwiex board member.

IĊ-CHAIRPERSON: Imma jista’ jkun li ġie kkomunikat b’deċiżjoni tal-bord. (Interruzzjonijiet) Jiġifieri ma kienx il-każ.

ONOR. CHRIS SAID: Jekk jiġi direttur u jitolbok biex tiffaċilita pagament sostanzjali, inti ma titlobx meta ttieħdet dik id-deċiżjoni u abbażi ta’ xiex se ssir?  Jew inkella jekk id-direttur jgħidlek...?

IS-SUR BRYAN AZZOPARDI: Imma l-proċess tad-deċiżjoni jkun diġà sar.

ONOR. STEFAN ZRINZO AZZOPARDI: Onor. Said, naħseb li għandna nkunu ġusti max-xhud u ma nagħmlux mistoqsija ipotetika. Kieku tistaqsih “x’inhu l-proċess biex inti twassal għal pagament?” naħseb li tkun domanda f’waqtha, imma mhux tistaqsih “jekk direttur...”!

ONOR. CHRIS SAID: Mela ħalli nagħmel mistoqsija diretta: Meta ġie Leslie Vella bl-invoice biex inti tiffaċilita l-€1 miljun, qgħadt fuq il-kelma tiegħu biss? Jiġifieri dan ġablek invoice u inti ffaċilitajtha, jew staqsejtu jekk dak ġiex approvat mill-bord u jekk kienx hemm kuntratt? Finalment ir-responsabilità biex tiffaċilita l-pagament hija f’idejk, u inti qiegħed Financial Controller biex fejn hemm bżonn tagħmel ċerti mistoqsijiet jew fejn hemm bżonn iżżomm ċerti brejkijiet, iżżommhom. Inti għedtilna li f’dan il-każ Leslie Vella ġablek invoice ta’ €1 miljun biex inti tħallas lil din il-kumpanija. Inti qgħadt biss fuq il-firma ta’ Leslie Vella jew tlabtu jgħidlek meta ħa dik id-deċiżjoni l-bord, jew forsi tlabt li tara l-kuntratt biex tara jekk dak l-ammont kienx dovut?

IS-SUR BRYAN AZZOPARDI: Le, f’dan il-każ ma staqsejtx dawn id-domandi, però naf li Leslie Vella għandu ċerta reputazzjoni u ċertu knowledge, u jien noqgħod fuq dak. 

ONOR. CHRIS SAID: Jiġifieri f’dan il-każ inti qgħadt fuq Leslie Vella?

IS-SUR BRYAN AZZOPARDI: Iva.

ONOR. STEFAN ZRINZO AZZOPARDI: X’kariga għandu Leslie Vella?

IS-SUR BRYAN AZZOPARDI: Deputy CEO Strategic Development.

ONOR. STEFAN ZRINZO AZZOPARDI: U kemm ilu jokkupa din il-kariga?

IS-SUR BRYAN AZZOPARDI: F’din il-kariga partikolari ilu madwar erba’ snin, però ilu mal-Awtorità madwar 30 sena.

ONOR. GLENN BEDINGFIELD: U inti biss tkun approvajt il-pagament, jew ikun hemm approvazzjoni minn aktar nies?

IS-SUR BRYAN AZZOPARDI: Jien ma nkunx involut fil-proċess tan-negozjar, eċċ. Għal dak hemm id-direttur responsabbli.

ONOR. GLENN BEDINGFIELD: Jiġifieri d-direttur jingħata linja jew ordni, imbagħad ikun hemm proċedura sħiħa li twassal  għal dan, mhux jiġi d-direttur u jgħidlek “agħti €1 miljun lil “dak””! Għax jien hekk ħadt l-impressjoni li jsir meta smajt lill-Onor. Said jitkellem! Jiġifieri jkun hemm proċedura li twassal għal...

IS-SUR BRYAN AZZOPARDI: Eżattament.

ONOR. KAROL AQUILINA: Inti qed tgħidilna li meta tiġi għandek invoice ikollok magħha xi dokumenti oħra.  Tista’ tgħidilna fil-każ ta’ Vista Jet x’dokumentazzjoni oħra kien hemm apparti l-invoice?

IS-SUR BRYAN AZZOPARDI: Il-kuntratt. 

ONOR. KAROL AQUILINA: Dokumentazzjoni oħra li turi x’sar b’dawn il-€1 miljun, ikun hemm jew ma jkunx hemm?

IS-SUR BRYAN AZZOPARDI: Jista’ jkun li jkun hemm, però jien ma kellix kopja tagħhom.

ONOR. KAROL AQUILINA: Imma inti taf fiċ-ċert li fil-każ ta’ Vista Jet kien hemm l-invoice kif ukoll il-kuntratt.

IS-SUR BRYAN AZZOPARDI: Iva, dawk waslu għandi.

ONOR. KAROL AQUILINA: U inti qiegħed tobbliga ruħek li dawn tippreżentahom sas-seduta li jmiss.

ONOR. STEFAN ZRINZO AZZOPARDI: Imma din hija xi ħaġa li tista’ titiqies bħala kummerċjalment sensittiva? (Interruzzjonijiet)

IĊ-CHAIRPERSON:  Dak issa jarawh huma! Hemm min jagħtihom il-pariri, Onorevoli!

ONOR. STEFAN ZRINZO AZZOPARDI:  Jien sempliċement qed nagħmel domanda bħalma saru mill-kollegi, m’iniex qed nagħti pariri!  (Interruzzjonijiet)  Illum m’għadnix f’pożizzjoni li nagħti pariri, Mr Chairman.	

IĊ-CHAIRPERSON: Kemm ilu mal-Awtorità Lionel Gerada?

IS-SUR BRYAN AZZOPARDI: Madwar tliet snin.

IĊ-CHAIRPERSON: Għandek idea jekk hux ġej mill-kamp tat-turiżmu?

IS-SUR BRYAN AZZOPARDI: Ma nafx.

IĊ-CHAIRPERSON: Taf min hu Lionel Gerada?

IS-SUR BRYAN AZZOPARDI: Director Events.

IĊ-CHAIRPERSON: Dan għandu kuntratt?

IS-SUR BRYAN AZZOPARDI: Jien ma nidħolx lanqas fl-employment, imma nimmaġina li għandu kuntratt.

IĊ-CHAIRPERSON: Xejn iżjed għalissa. Grazzi ħafna.

IS-SUR BRYAN AZZOPARDI: Thank you.

IĊ-CHAIRPERSON: Din il-laqgħa qed tiġi aġġornata għal ġurnata u f’ħin li jiġu kkomunikati iktar ‘il quddiem. Nirringrazzjakom.

Fl-4:00 p.m. il-Kumitat aġġorna.

